
Sug‘urta faoliyati 
hisobining normativ-
huquqiy asoslari

Kodirkulov Oybek Turdiboyevich
TDIU mustaqil izlanuvchisi.

ORCID: 0009-0001-6645-5919
Annotatsiya:  Mazkur maqolada sug‘urta faoliyatini tartibga soluvchi normativ-huquqiy xujjatlar va ularning mohiyati 
hamda ayrim kamchiliklari bayon qilingan. Xususan, sug‘urta tashkilotlarining buxgalteriya hisobini tashkil etish, sug‘urta 
sohasini hisobga olish bo‘yicha me’yoriy xujjatlar hamda moliyaviy hisobotlarini tuzish bilan bog‘liq tadqiqotlar bayon 
etilib, sug‘urta tashkilotlarida buxgalteriya hisobining o‘ziga xos jixatlari tadqiq qilingan holda tegishli taklif va xulosalar 
shakllantirilgan.

Kalit so‘zlar: Sug‘urta faoliyati, sug‘urta tashkilotlari, sug‘urta zaxiralari, hisob siyosati, buxgalteriya hisobi milliy standart-
lari (BHMS), moliyaviy hisobot, moliyaviy hisobot taqdim etish muddatlari, moliyaviy hisobot xalqaro standartlari (MHXS).
Abstract:   This article describes the regulatory and legal documents regulating insurance activities, their essence and 
some shortcomings. In particular, it describes the research on the organization of accounting of insurance organizations, 
regulatory documents on accounting in the insurance sector and the preparation of financial statements, and the specific 
aspects of accounting in insurance organizations are studied, and relevant proposals and conclusions are formulated.

Keywords: Insurance activities, insurance organizations, insurance reserves, accounting policies, national accounting 
standards (NAS), financial reporting, financial reporting deadlines, international financial reporting standards (IFRS).
Аннотация: В статье рассмотрены нормативно-правовые документы, регулирующие страховую деятельность, 
их сущность и некоторые недостатки. В частности, описаны исследования по организatsiи бухгалтерского учета 
страховых организatsiй, нормативные документы по бухгалтерскому учету в страховой сфере и составлению бух-
галтерской отчетности, изучены особенности бухгалтерского учета в страховых организatsiях, сформулированы 
соответствующие предложения и выводы.

Ключевые слова: Страховая деятельность, страховые организatsiи, страховые резервы, учетная политика, нatsiо-
нальные стандарты бухгалтерского учета (НСБУ), финансовая отчетность, сроки представления финансовой 
отчетности, международные стандарты финансовой отчетности (МСФО).

K IRI   S H
Ma’lumki, O‘zbekiston Respublikasining “Sug‘urta faoliyati to‘g‘risida”gi qonunga muvofiq “Sug‘urtalovchilar 

(qayta sug‘urtalovchilar), sug‘urta brokerlari va qayta sug‘urta brokerlari vakolatli davlat organi tomonidan bel-
gilanadigan o‘ziga xos xususiyatlarni hisobga olgan holda, qonunchilikka muvofiq buxgalteriya hisobini yuritadi” 
. Bundan ko‘rinadiki, sug‘urta tashkilotlarida buxgalteriya hisobini tashkil etish, yuritish va moliyaviy hisobotni 
tuzish sohasidagi munosabatlar O‘zbekiston Respublikasining “Buxgalteriya hisobi to‘g‘risida”gi qonuni, Soliq 
kodeksi, buxgalteriya hisobining milliy standartlari, moliyaviy hisobotning xalqaro standartlari va boshqa idora-
viy normativ-huquqiy hujjatlar bilan tartibga solinadi.

Mazkur normativ-huquqiy hujjatlar asosida sug‘urta tashkiloti sug‘urta faoliyatining o‘ziga xos xususiyat-
larini inobatga olingan holda buxgalteriya hisobi ob’ektlarini o‘z vaqtida va to‘g‘ri hisobga olish va moliyaviy 
hisobotda aks ettirilgan axborotlarning shaffofligi va ishonchliligini ta’minlash maqsadida hisob siyosatini ishlab 
chiqadi.

Yuqoridagilardan kelib chiqib, sug‘urta faoliyati hisobining normativ-huquqiy asoslarini quyidagicha tasnif
lash mumkin (rasm).

1-rasm. Sug‘urta faoliyati hisobining normativ-huquqiy asoslari1.

Sug‘urta faoliyati hisobining normativ-huquqiy asoslarining birinchi guruhi bu qonunlar bo‘lib, ular sug‘urta 
tashkilotlarida buxgalteriya hisobini tashkil etish, yuritish va hisobotni tuzish bilan bog‘liq munosabatlarni tartib
ga soladi.

Ikkinchi guruhga kiruvchi buxgalteriya hisobining milliy standartlari (BHMS) va moliyaviy hisobotning 
xalqaro standartlarini (MHXS) sug‘urta tashkilotlarida buxgalteriya hisobini tashkil etish va moliyaviy hisobotni 
tuzish jarayonida qo‘llanilishiga qarab quyidagicha tasniflash mumkin:

sug‘urta tashkilotlarida buxgalteriya hisobining o‘ziga xos xususiyatlari hamda ular uchun maxsus qabul 
qilingan normativ-huquqiy hujjatlar qoidalarini inobatga olgan holda qo‘llaniladigan BHMS va MHXSlar;

boshqa buxgalteriya hisobi sub’ektlarida qo‘llanilgani kabi umumiy tartibda qo‘llaniladigan BHMS va 
MHXSlar.

Sug‘urta faoliyatining o‘ziga xos xususiyatlarini hisobga olgan holda buxgalteriya hisobini tashkil etish va 
moliyaviy hisobotni tuzish borasida qabul qilingan maxsus me’yoriy hujjatlarda belgilangan qoidalarni inobatga 
olgan holda quyidagi BHMS va MHXSlar qo‘llaniladi:
•	 moliyaviy hisobotni tayyorlash va taqdim etish uchun konseatual asos;
•	 1-son “Moliyaviy hisobotni taqdim etish va hisob siyosati” BHMS;
•	 1-son “Moliyaviy hisobotning xalqaro standartlarini birinchi marta qo‘llash” MHXS;
•	 7-son “Moliyaviy instrumentlar: ma’lumotlarni ochib berish” MHXS;
•	 17-son “Sug‘urta shartnomalari” MHXS;
•	 1-son “Moliyaviy hisobotlarni taqdim etish” BHXS;
•	 8-son “Hisob siyosatlari, hisoblab chiqilgan baholardagi o‘zgarishlar va xatolar” BHXS.

Yuqorida ko‘rsatilganlardan tashqari, barcha BHMS va MHXSlarda belgilangan tartib-qoidalar boshqa 
buxgalteriya hisobi sub’ektlarida qo‘llanilgani kabi umumiy asoslarda buxgalteriya hisobini tashkil etish va yurit-
ish jarayonida qo‘llaniladi.

Uchinchi guruhga kiruvchi, sug‘urta tashkilotlarida buxgalteriya hisobini tartibga solishga doir idoraviy nor-
mativ-huquqiy hujjatlar tarkibiga quyidagilar kiritish mumkin:

boshqa buxgalteriya hisobi sub’ektlarida qo‘llanilgani kabi umumiy tartibda foydalaniladigan idoraviy 
normativ-huquqiy hujjatlar. Ularga: “Mahsulot (ishlar, xizmatlar)ni ishlab chiqarish va sotish xarajatlari tarkibi 
hamda moliyaviy natijalarni shakllantirish tartibi to‘g‘risida”gi Nizom va boshqa idoraviy normativ-huquqiy 
hujjatlar kiradi.

sug‘urta faoliyatining o‘ziga xos xususiyatlarini hisobga olgan holda sug‘urta tashkilotlarida buxgalteriya 
hisobini tashkil etish va yuritishda qo‘llaniladigan idoraviy normativ-huquqiy hujjatlarga quyidagilar kiradi:

sug‘urtalovchilarning moliyaviy hisobot shakllarini va ularni to‘ldirish bo‘yicha qoidalar;
sug‘urtalovchilar moliyaviy-xo‘jalik faoliyatining buxgalteriya hisobi schyotlari rejasi;
sug‘urtalovchilarning sug‘urta zaxiralari to‘g‘risidagi nizom.

MAV   Z U GA   OI  D  A D ABI   Y О T L AR   SHARHI    

1	  Tadqiqot natijalari asosida muallif tomonidan ishlab chiqilgan.



M u h a n d i s l i k  va  i q t i s o d i y o t 2025-yil, iyun.  № 6-son

294

Albatta, sug‘urta tashkilotlarida buxgalteriya hisobini tashkil etish, yuritish va moliyaviy hisobotni tayyor-
lash tartibini takomillashtirish borasida xorijlik va mamlakatimiz iqtisodchi olimlari tomonidan izlanishlar olib 
borilgan. Jumladan, Ralph S. Blanchard III2 sug‘urta kompaniyalarida yo‘qotishlar va yo‘qotishlarni tuzatish 
xarajatlarini hisobga olish, qayta sug‘urtalash hisobi, qayta sug‘urtalash sug‘urtachilarning moliyaviy hisobot-
lariga ta’siri va zaxiralar hisobi kabi masalalarni AQSh qonunchiligi asosida amaliy ma’lumotlar asosida yoritib 
beradi. Biroq, muallif tomonidan sug‘urta kompaniyalarida buxgalteriya hisobini tashkil etish, yuritish va faoliyat 
natijalarini moliyaviy hisobotda aks ettirishning normativ-huquqiy asoslari ko‘rsatib berilmagan.

O.O.Grigorova3 esa, sug‘urta kompaniyalarida xarajatlarni hisobga olish, sug‘urta kompaniyalarining daro-
madlari to‘g‘risida hisobot berishdagi muammolar, sug‘urta zaxiralarini hisobga olish kabi masalalarni tadqiq 
qilgan holda o‘z yondashuvlarini asosan moliyaviy hisobotning xalqaro standartlari asosida keltirib o‘tadi.

O.V.Saveleva4 ham sug‘urta kompaniyalarida buxgalteriya hisobining xususiyatlari borasida ilmiy izlanish-
lar olib borgan bo‘lib, u sug‘urta kompaniyalarining asosiy faoliyat turi bo‘lgan sug‘urta xizmatlarini ko‘rsatish 
bilan bog‘liq operatsiyalarini hisobga olishning o‘ziga xos xususiyatlarini Rossiya qonunchiligi asosida o‘z yon-
dashuvlarini keltirib o‘tadi. Muallif tomonidan olib borilgan tadqiqotda faqat sug‘urta kompaniyalarida sug‘urta 
xizmatlarini ko‘rsatish bilan bog‘liq operatsiyalarni buxgalteriya hisobida aks ettirish masalalari o‘rganilgan 
xolos. Xususan, sug‘urta kompaniyalarida sug‘urta xizmatlari bilan bog‘liq operatsiyalarni hisobga olishning, 
boshqa biznes sub’ektlari faoliyati bilan bog‘liq operatsiyalarni hisobga olishdagi farqli jihatlar qaysi amaldagi 
me’yoriy-huquqiy hujjatlarda belgilanganli muallif tomonidan yoritib berilmagan.

Iqtisodchi olim I.K.Ochilov5 moliyaviy natijalar to‘g‘risidagi hisobotning me’yoriy-huquqiy asoslarini tadqiq 
qilib o‘rgangan bo‘lib, unda muallif sug‘urta tashkilotlarida moliyaviy natijalarni shakllantirish tartibining me’yoriy 
asoslarini yoritib beradi. Xususan, u BHMS bo‘yicha “Moliyaviy natijalar to‘g‘risidagi hisobot” va MHXS bo‘yicha 
“Foyda yoki zarar to‘g‘risidagi hisobot” moddalarini qiyosiy tahlil qilgan holda sug‘urta tashkilotlarida daromad 
va xarajatlar hisobini to‘g‘ri tashkil qilishda daromad va xarajatlar to‘g‘risida kompaniyaning ichki nizomini 
ishlab chiqishni o‘rinli deb e’tirof etgan holda sug‘urta kompaniyasining hisob siyosatiga “Sug‘urta shartnoma-
lari bo‘yicha daromadlar va xarajatlar” bandini kiritishni taklif qiladi. 

M.A.Abduraimova6 sug‘urta tashkilotlarida buxgalteriya hisobini tashkil qilish asoslari bo‘yicha olib borgan 
izlanishlarida sug‘urta tashkilotlarida buxgalteriya hisobini tashkil qilish tartibiga hamda uni yuritish ketma-ket-
ligiga to‘xtalib o‘tgan. Shu bilan birga, sug‘urta tashkilotlarida moliyaviy hisobot shakllarini rasmiylashtirish 
borasida taklif va tavsiyalarini bayon qilish bilan chegaralangan xolos. Ya’ni, muallif o‘z izlanishlarida sug‘urta 
tashkilotlarida buxgalteriya hisobini tashkil qilish tartibini qaysi normativ-huquqiy hujjatlarga asoslangan holda 
amalga oshirish kerakligi va ularda qanday qoidalar belgilanganligi hamda ularni amaliyotga tatbiq qilish 
masalalariga to‘xtalib o‘tmaydi.

M.Sh.Ergasheva “sug‘urta faoliyati hisobida asosiy e’tiborni sug‘urta tashkilotining moliyaviy barqarorligini 
ta’minlash, moliyaviy hisob-kitoblarini to‘g‘ri olib borishga qaratilgan hamda buxgalteriya hisobi tizimini xalqaro 
standartlar asosida takomillashtirish muhim deb hisoblaymiz”7 deb ta’kidlaydi. Biroq, muallif sug‘urta faoliyati 
hisobini takomillashtirishda qaysi xalqaro standartlar asosida amalga oshirish zarurligi, uni sug‘urta faoliyatiga 
qo‘llash masalalariga umumiy asoslarda yondashib o‘tganligini ko‘rish mumkin.

TA  D QIQOT      M E TO  D OLOGIYA      S I
Sug‘urta faoliyati hisobining normativ-huquqqiy asoslarini tadqiq qilib o‘rganishda mantiqiy fikrlash, dalil-

lar to‘plash, tasavvur etish, qiyoslash, shakllantirish va muammoni qo‘yish kabi nazariy-tadqiqot hamda ilmiy 
adabiyotlar, kuzatish va davr oralig‘ida tadqiq qilish kabi empirik tadqiqot metodlaridan foydalanildi.

TAHLIL       V A  N ATI   J ALAR  
Yuqoridagi xorijlik va mahalliy iqtisodchi olimlarning fikrlarini inobatga olgan holda sug‘urta faoliyatining 

2	  Ralph S. Blanchard III. Basic Insurance Accounting – Selected Topics., FCAS, MAAA, 1 July 2008. 25 р. https://www.casact.org/
sites/default/files/ old/studynotes_7us_blanchard_july2008.pdf 

3	  Grigorova O.O. Accounting Of Insurance Companies, Economics and Management, SOUTH-WEST UNIVERSITY “NEOFIT 
RILSKI”, BLAGOEVGRAD, vol. 10(1), 2014. pages 26-33.

4	  Савельева О.В. Особенности бухгалтерского учета с страховых компаниях. АКТУАЛЬНЫЕ ВОПРОСЫ ЭКОНОМИКИ. 2009. 
267-274 ст.

5	  Очилов И.К. Суғурта ташкилотларида бухгалтерия ҳисоби ва молиявий таҳлили методологиясини такомиллаштириш. И.ф.д. 
(DSc) илмий даражасини олиш учун тайёрланган дисс. – Т.: 2022. – 39 б.

6	  Abduraimova M.A. Sug‘urta tashkilotlarida buxgalteriya hisobini tashkil qilish asoslari. AKTUAR MOLIYA VA BUXGALTERIYA 
HISOBI ILMIY JURNALI 2024, 4(02), 217-226 betlar.

7	  Эргашева М.Ш. Суғурта ташкилотларида молиявий хисоботларни тузиш муаммолари ва ечимлари. “Iqtisodiyot va innovatsion 
texnologiyalar” ilmiy elektron jurnali. 2/2022, mart-aprel (№ 00058), 53-60 бетлар.

o‘ziga xos xususiyatlaridan kelib chiqib, amaldagi normativ-huquqiy hujjatlarda belgilangan tartib-qoidalardan 
tanlab olingan buxgalteriya hisobi ob’ektlarini hisobga olish va moliyaviy hisobotni tuzishda qo‘llaniladigan 
prinsiplar, qoidalar, vositalar, usullar, amallar va shakllar tizimidan iborat ichki hujjat hisoblanadi. Shu sababli, 
u sug‘urta tashkilotlarida buxgalteriya hisobi ob’ektlarini hisobga olish va moliyaviy hisobotda aks ettirishda 
muhim ahamiyatga ega hisoblanadi. 

Yuqoridagi iqtisodchi olimlarning yondashuvlarini e’tirof etgan holda sug‘urta faoliyatini hisobga olish va 
faoliyat natijalarini hisobotda aks ettirish tartibi belgilangan amaldagi normativ-huquqiy hujjatlar sharhiga to‘xta-
ladigan bo‘lsak, ularda ham turli nomuvofiqlar mavjudligi kuzatiladi. Xususan, sug‘urta faoliyati bilan shug‘ul-
lanuvchi sug‘urta tashkilotlarining o‘ziga xos xususiyatlarini inobatga olgan holda O‘zbekiston Respublikasi 
Moliya vazirining 2009-yil 19-martdagi 37-son “Sug‘urtalovchilarning moliyaviy hisobot shakllarini va ularni 
to‘ldirish bo‘yicha qoidalarni tasdiqlash to‘g‘risida”8 gi buyrug‘i bilan moliyaviy hisobot shakllari tasdiqlangan 
bo‘lib, ular tarkibiga quyidagilar kiradi:
•	 sug‘urtalovchilarning moliyaviy hisobot shakli “Buxgalteriya balansi” - 1-sonli shakl;
•	 sug‘urtalovchilarning moliyaviy hisobot shakli “Moliyaviy natijalar to‘g‘risidagi hisobot” - 2-sonli shakl;
•	 sug‘urtalovchilarning moliyaviy hisobot shakli “Pul oqimlari to‘g‘risidagi hisobot” - 4-sonli shakl;
•	 sug‘urtalovchilarning moliyaviy hisobot shakli “Xususiy kapital to‘g‘risidagi hisobot” - 5-sonli shakl.

Sug‘urta faoliyati bilan shug‘ullanmaydigan tadbirkorlik sub’ektlari uchun alohida O‘zbekiston Respublikasi 
iqtisodiyot va moliya vazirining 2024-yil 8-oktyabrdagi 181-son buyrug‘i bilan tasdiqlangan “Moliyaviy hiso-
botlarni taqdim etish muddatlari hamda ularning tarkibi va mazmuni to‘g‘risidagi Nizom”9ga muvofiq moliyaviy 
hisobot shakllari tasdiqlangan bo‘lib, unda belgilangan izohlar, hisob-kitoblar va tushuntirishlar (moliyaviy hiso-
botga izohlar) sug‘urta tashkilotlari uchun belgilanmagan.

Ma’lumki, O‘zbekiston Respublikasi Prezidentining 2020-yil 24-fevraldagi “Moliyaviy hisobot xalqaro stan-
dartlariga o‘tish bo‘yicha qo‘shimcha chora-tadbirlar to‘g‘risida”10gi PQ-4611-sonli qarorida sug‘urta tashkilotlari 
2021-yil 1-yanvardan boshlab, MHXS asosida buxgalteriya hisobini yuritadi va yil yakunlari bo‘yicha moliyaviy 
hisobotni tayyorlashi belgilangan. Biroq, amaliyotda sug‘urta tashkilotlari BHMSlari bo‘yicha buxgalteriya hiso-
bini yuritmoqda va O‘zbekiston Respublikasi Moliya vazirining 2009-yil 19-martdagi 37-son “Sug‘urtalovchilar
ning moliyaviy hisobot shakllarini va ularni to‘ldirish bo‘yicha qoidalarni tasdiqlash to‘g‘risida”11 gi buyrug‘i o‘z 
kuchini yo‘qotmaganligi sababli, unga muvofiq moliyaviy hisobotni tayyorlagan holda O‘zbekiston Respublikasi 
Istiqbolli loyihalar milliy agentligi korporativ axborot yagona portalida va emitentning rasmiy veb-saytida e’lon 
qilib kelishmoqda.

Faqatgina, vakolatli organ sifatida davlat soliq organi tomonidan MHXSga o‘tgan sug‘urta tashkilotlari moli-
yaviy holat hamda foyda va zarar to‘g‘risidagi ma’lumotlarni topshirish belgilangan. Bu holatda ham bir nechta 
savol tug‘iladi. Birinchidan, nega “MHXSga o‘tgan sug‘urta tashkilotlari” deb ko‘rsatilmoqda. Axir yuqoridagi 
PQ-4611-sonli qarorda sug‘urta tashkilotlari to‘liq MHXS asosida buxgalteriya hisobini yuritishi va moliyaviy 
hisobot tuzishi belgilangan. Ikkinchidan, MHXSga o‘tgan sug‘urta tashkilotlari uchun moliyaviy hisobot shakl
larini topshirish belgilangan bo‘lsa, nega moliyaviy holat hamda foyda va zarar to‘g‘risida ma’lumotlarni top-
shirish talab qilinmoqda. Uchinchidan, “Pul mablag‘lari harakati to‘g‘risidagi hisobot” (bilvosita usul), “Xususiy 
kapitaldagi o‘zgarishlar to‘g‘risidagi hisobot” hamda ahamiyatli hisob siyosati va boshqa tushuntirish ma’lumo-
tlaridan iborat izohlar (moliyaviy hisobotga izohlar)ni topshirish talab etilmayapdi. Axir mazkur hisobot shakl-
lari va izohlar “Moliyaviy hisobotlarni taqdim etish muddatlari hamda ularning tarkibi va mazmuni to‘g‘risidagi 
Nizom”da MHXS asosida tuzilgan yillik moliyaviy hisobotning umumlashgan shakllari sifatida belgilangan.

Shuningdek, amaldagi “Buxgalteriya hisobi to‘g‘risida”gi qonunning 18-moddasiga ko‘ra “Daromadlar va 
xarajatlar to‘langan vaqti va pul kelib tushgan sanadan qat’iy nazar, qaysi davrga taalluqli bo‘lsa, o‘sha hiso-
bot davrida buxgalteriya hisobi standartlariga muvofiq aks ettiriladi”12. Sug‘urta tashkilotlarida esa, sug‘urta 
faoliyatini hisobga olishda daromad va xarajatlarni tan olishning o‘ziga xos xususiyatlari mavjud bo‘lganligi 
sababli, O‘zbekiston Respublikasi Moliya vazirining 2008-yil 20-noyabrdagi 107-son buyrug‘i bilan tasdiqlan-
gan “Sug‘urtalovchilarning sug‘urta zaxiralari to‘g‘risidagi Nizom” asosida sug‘urta zaxiralari hisoblab kelmoqda 
(jadval). Vaholanki, bunday yondashuv to‘g‘ri hisoblanamaydi. Chunki, O‘zbekiston Respublikasi Prezidentining 
2020-yil 24-fevraldagi PQ-4611-sonli qaroriga muvofiq sug‘urta tashkilotlari MHXS asosida buxgalteriya hiso-
bini yurituvchi va moliyaviy hisobot tuzuvchi tadbirkorlik sub’ekti bo‘lib, sug‘urta zaxiralarini 17-son “Sug‘urta 

8	  O‘zbekiston Respublikasi Moliya vazirining 2009 yil 19 martdagi 37-son “Sug‘urtalovchilarning moliyaviy hisobot shakllarini va ularni 
to‘ldirish bo‘yicha qoidalarni tasdiqlash to‘g‘risida”gi buyrug‘i. https://lex.uz/docs/1472739 

9	  O‘zbekiston Respublikasi iqtisodiyot va moliya vazirining 2024 yil 8 oktyabrdagi 181-son buyrug‘iga 1-ILOVA: “Moliyaviy hisobotlarni 
taqdim etish muddatlari hamda ularning tarkibi va mazmuni to‘g‘risidagi Nizom” https://lex.uz/uz/docs/7194594

10	  O‘zbekiston Respublikasi Prezidentining 2020 yil 24 fevraldagi PQ-4611-sonli “Moliyaviy hisobot xalqaro standartlariga o‘tish 
bo‘yicha qo‘shimcha chora-tadbirlar to‘g‘risida”gi qarori. https://www.lex.uz/docs/-4746047

11	  O‘zbekiston Respublikasi Moliya vazirining 2009 yil 19 martdagi 37-son “Sug‘urtalovchilarning moliyaviy hisobot shakllarini va ularni 
to‘ldirish bo‘yicha qoidalarni tasdiqlash to‘g‘risida”gi buyrug‘i. https://lex.uz/docs/1472739 

12	  O‘zbekiston Respublikasining “Buxgalteriya hisobi to‘g‘risida”gi Qonuni. 2016 yil 13 aprel. O‘RQ-404-son. https://lex.uz/mact/2931253

shartnomalari” MHXSda belgilangan talablar asosida tan olishi maqsadga muvofiq hisoblanadi.

1-Jadval;Sug‘urta zaxiralari turlari va tarkibi13

Sug‘urta zaxiralari turlari № Sug‘urta zaxiralari tarkibi 

Ishlab topilmagan mukofot zaxirasi 

1 Birinchi hisob guruhi 1,2,.....13 klasslar
2 Ikkinchi hisob guruhi 13,14 klasslar
3 Uchinchi hisob guruhi 
4 To‘rtinchi hisob guruhi 

Mukofot zaxirasi 
1 Hayotni sug‘urta qilishning jamg‘arilib boruvchi turlari 
2 Hayotni sug‘urta qilishning boshqa turlari  bo‘yicha zaxira

Fuqarolik javobgarligi majburiy sug‘urta 
zaxirasi

1 Transport vositalari egalarining fuqarolik javobgarligini majburiy 
sug‘urta qilish bo‘yicha barqarorlashtirish zaxirasi

2 Ish beruvchining fuqarolik javobgarligini majburiy sug‘urta qilish 
bo‘yicha barqarorlashtirish zaxirasi

3 Tashuvchining fuqarolik javobgarligini majburiy sug‘urta qilish 
bo‘yicha barqarorlashtirish zaxirasi

Sug‘urta hodisasi va shartnoma shartlari 
bo‘yicha sug‘urta zaxirasi

1 Xabar qilingan, lekin bartaraf etilmagan zararlar zaxirasi
2 Sodir bo‘lgan, lekin xabar qilinmagan zararlar zaxirasi

Qo‘shimcha sug‘urta zaxirasi

1 Ogohlantirish chora-tadbirlari zaxirasi
2 Falokatlar zaxirasi
3 Zararlilikning tebranishi zaxirasi
4 Aktivlarning nomuvofiqligi zaxirasi

Jadvalda sug‘urta zaxiralari turlari va tarkibi “Sug‘urtalovchilarning sug‘urta zaxiralari to‘g‘risidagi Nizom” 
asosida tasniflangan holda tavsiflab berildi.

O‘z navbatida, shuni ta’kidlab o‘tish joizki, “Sug‘urta faoliyati to‘g‘risida”gi qonunning 6-moddasida 
“Sug‘urta tavakkalchiliklarining yoki ular guruhlarining va ular bilan bog‘liq majburiyatlarning umumiy xususiyat-
lariga muvofiq sug‘urta sohalari sug‘urta turlariga (klasslariga) bo‘linadi. Sug‘urta turlari (klasslari) O‘zbekiston 
Respublikasi Vazirlar Mahkamasi tomonidan belgilanadi”14 deb qayd etilgan bo‘lsada, hozirgi kunda sug‘urta 
xizmatlarini klasslariga ajratish bo‘yicha normativ-huquqiy asos mavjud emas. 

X ULO   S A  V A  TA  K LIFLAR    
Sug‘urta zaxiralarini tan olish, baholash, buxgalteriya hisobida hisobga olish va moliyaviy hisobotda aks 

ettirish bilan bog‘liq amaldagi normativ-huquqiy hujjatlardagi nomuvofiqlarni bartaraf etish maqsadida quyidagi 
chora-tadbirlarni amalga oshirish maqsadga muvofiq deb hisoblaymiz:

birinchidan, barcha sug‘urta faoliyati bilan shug‘ullanuvchi sug‘urta tashkilotlarida buxgalteriya hisobini 
yuritish va moliyaviy hisobotni tuzish tartibini MHXS asosida amalga oshirishni tashkil etish lozim. Natijada, 
O‘zbekiston Respublikasi Prezidentining 2020-yil 24-fevraldagi PQ-4611-sonli “Moliyaviy hisobot xalqaro stan-
dartlariga o‘tish bo‘yicha qo‘shimcha chora-tadbirlar to‘g‘risida”gi qarorining 1-bandi ijrosi to‘liq bajariladi;

ikkinchidan, sug‘urta faoliyatining o‘ziga xos xususiyatlarini hisobga olgan holda vakolatli organ tomonidan 
sug‘urta tashkilotlari tomonidan moliyaviy hisobotlarni taqdim etish muddatlari, ularning tarkibi va mazmunini 
belgilaydigan Nizom ishlab chiqilishi zarur. Bu albatta, sug‘urta tashkilotlari MHXS asosida buxgalteriya hiso-
bini yurituvchi va moliyaviy hisobot tuzuvchi tadbirkorlik sub’ekti sifatida tuzadigan yillik moliyaviy hisobot shak-
llari tasdiqlanadi, ularni rasmiylashtirish va taqdim etish tartibi belgilashga asos bo‘ladi;

uchinchidan, sug‘urta tashkilotlarida sug‘urta zaxiralarini tan olish, baholash, hisobga olish va moliyaviy 
hisobotda aks ettirish tartibi 17-son “Sug‘urta shartnomalari” MHXSda belgilangan talablar asosida amalga 
oshirilishini ta’minlash maqsadida hisob siyosatida aniq tartib-qoidalarni belgilash lozim. Bu esa, axborotdan 
foydalanuvchilarni sug‘urta zaxiralari to‘g‘risida ishonchli va to‘g‘ri moliyaviy hisobot axborotlari bilan ta’minlash 
imkonini beradi;

to‘rtinchidan, xalqaro tajribani o‘rgangan holda O‘zbekiston Respublikasi Vazirlar Mahkamasi sug‘urta tur-
lari (klasslari) va ularning aniq tarkibini belgilagan holda tasdiqlab berishi lozim. Bu o‘z navbatida, “Sug‘urta 
faoliyati to‘g‘risida”gi qonunda belgilangan normaning ijrosini ta’minlash bilan birga, sug‘urta tashkilotlari uchun 

13	  Tadqiqot natijalari asosida muallif tomonidan ishlab chiqilgan.
14	  O‘zbekiston Respublikasi “Sug‘urta faoliyati to‘g‘risida”gi Qonuni. 2021 yil 23 noyabr. O‘RQ-730-son. https://lex.uz/docs/5739117 

sug‘urta turlari (klasslari) va ularning aniq belgilangan tarkibi to‘g‘risida normativ-huquqiy va uslubiy asos sifa-
tida xizmat qiladi.

Shunday qilib, sug‘urta faoliyati hisobining normativ-huquqiy asoslari borasida olib borilgan tadqiqotlar 
natijasida berilgan takliflarning amaliyotga joriy etilishi normativ-huquqiy hujjatlardagi nomuvofiqlarni bartaraf 
etish, milliy hisob tizimini MHXSga muvofiqlashtirish bo‘yicha qo‘yilayotgan vazifalar ijrosini ta’minlash, sug‘urta 
tashkilotlarida sug‘urta faoliyatini hisobga olish va moliyaviy hisobotda aks ettirish bo‘yicha aniq tartib-qoidalar 
belgilanishiga xizmat qiladi.

Foydalanilgan adabiyоtlar ro‘yxati
1.	 O‘zbekiston Respublikasi “Sug‘urta faoliyati to‘g‘risida”gi Qonuni. 2021 yil 23 noyabr. O‘RQ-730-son. https://lex.uz/

docs/5739117 
2.	 O‘zbekiston Respublikasi “Buxgalteriya hisobi to‘g‘risida”gi Qonuni. 2016 yil 13 aprel. https://lex.uz/docs/2931253
3.	 O‘zbekiston Respublikasi Prezidentining 2019 yil 2 avgustdagi “O‘zbekiston Respublikasining sug‘urta bozorini 

isloh qilish va uning jadal rivojlanishini ta’minlash chora-tadbirlari to‘g‘risida” PQ-4412-son qarori. https://lex.uz/ru/
docs/4459802 

4.	 O‘zbekiston Respublikasi Prezidentining 2021 yil 23 oktyabrdagi “Sug‘urta bozorini raqamlashtirish va hayot sug‘urtasi 
sohasini rivojlantirish bo‘yicha qo‘shimcha chora-tadbirlar to‘g‘risida” PQ-5265-son qarori. https://lex.uz/docs/5692504 

5.	 O‘zbekiston Respublikasi Prezidentining 2020 yil 24 fevraldagi PQ-4611-sonli “Moliyaviy hisobot xalqaro standartlar-
iga o‘tish bo‘yicha qo‘shimcha chora-tadbirlar to‘g‘risida”gi qarori. https://www.lex.uz/docs/-4746047

6.	 O‘zbekiston Respublikasi iqtisodiyot va moliya vazirining 2024 yil 8 oktyabrdagi 181-son buyrug‘iga 1-ILOVA: “Moli-
yaviy hisobotlarni taqdim etish muddatlari hamda ularning tarkibi va mazmuni to‘g‘risidagi Nizom” https://lex.uz/uz/
docs/7194594

7.	 O‘zbekiston Respublikasi Moliya vazirining 2009 yil 19 martdagi 37-son “Sug‘urtalovchilarning moliyaviy hisobot shak-
llarini va ularni to‘ldirish bo‘yicha qoidalarni tasdiqlash to‘g‘risida”gi buyrug‘i. https://lex.uz/docs/1472739 

8.	 Ralph S. Blanchard III. Basic Insurance Accounting – Selected Topics., FCAS, MAAA, 1 July 2008. https://www.casact.
org/sites/default/files/ old/studynotes_7us_blanchard_july2008.pdf

9.	 Grigorova O.O. Accounting Of Insurance Companies, Economics and Management, SOUTH-WEST UNIVERSITY 
“NEOFIT RILSKI”, BLAGOEVGRAD, vol. 10(1), 2014. 

10.	 Савельева О.В. Особенности бухгалтерского учета с страховых компаниях. Актуальные вопросы экономики. 
2009. 

11.	 Очилов И.К. Суғурта ташкилотларида бухгалтерия ҳисоби ва молиявий таҳлили методологиясини 
такомиллаштириш. И.ф.д. (DSc) илмий даражасини олиш учун тайёрланган дисс. – Т.: 2022. 

12.	 Abduraimova M.A. Sug‘urta tashkilotlarida buxgalteriya hisobini tashkil qilish asoslari. Аktuar moliya va buxgalteriya 
hisobi ilmiy jurnali 2024, 4(02), 

13.	 Эргашева М.Ш. Суғурта ташкилотларида молиявий хисоботларни тузиш муаммолари ва ечимлари. “Iqtisodiyot 
va innovatsion texnologiyalar” ilmiy elektron jurnali



2025. № 6

Ingliz tili muharriri: Feruz Hakimov
Musahhih: Zokir Alibekov
Sahifalovchi va dizayner: Iskandar Islomov

Manzilimiz: Toshkent shahri Yunusobod
tumani 15-mavze 19-uy

 © Materiallar ko‘chirib bosilganda “Muhandislik va iqtisodiyot” jurnali manba sifatida ko‘rsatilishi 
shart. Jurnalda bosilgan material va reklamalardagi dalillarning aniqligiga muallifl ar ma’sul. 

Tahririyat fi kri har vaqt ham muallifl ar fi kriga mos kelamasligi mumkin. Tahririyatga yuborilgan 
materiallar qaytarilmaydi.

“Muhandislik va iqtisodiyot” jurnali 26.06.2023-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№S–5669245 reyestr raqami tartibi bo‘yicha ro‘yxatdan o‘tkazilgan.

 Litsenziya raqami: №095310.




